10 Junie 2007

Eerste Sondag in Koninkrykstyd

liturgiese voorstel

Fokusteks: 

1 Konings 17:1-24
Ander tekste: 

Psalm 30; Galasiërs 1:11-24; Lukas 7:11-17
Inleiding

Sowel die fokusteks as die eggo daarvan in Lukas 7 verwoord hoe God beweeg word deur menslike lyding. In beide vertellings word ‘n weduwee se seun uit die dood opgewek. Dat die Skepper van die heelal rou wanneer ons rou en ly wanneer ons ly, is bo ons begrip. Die psalmis roep uit: “Ek was in die rou, maar U het my van vreugde laat dans. U het my rouklere uitgetrek en vir my feesklere aangetrek. Daarom sal ek sing tot u eer; ek sal nie stilbly nie. Here, my God, vir altyd sal ek U loof”  (Ps 30:12-13).

Diensorde

GOD VERSAMEL ONS VOOR HOM

Aanvangswoord

Heil’ge God van wind en vuur,

dans deur hierdie byeenkoms vandag!

Heil’ge God van aardbewings en siektes,

deel vandag ons trane van hartseer en pyn!

Heil’ge God van die skepping en elke nuwe begin,

toon weer aan ons U visie van genesing en heelheid!

Seëngroet

Sien basisliturgie.

Loflied

Lied 66 “Juig, almal op die aarde, roem Hom”; NSG 22 “Juig, aarde, juig voor die Heer!”

DIENS VAN DIE WATER

Staan by die doopvont.
Skuldbelydenis

Genadige God, ons bely dat ons teen U in gedagte, woord en daad gesondig het.

Ons het gesondig deur wat ons gedoen het en ook deur wat ons nagelaat het om te doen.

Ons het U nie met ons hele hart liefgehad nie.

Ons het nie ons naaste soos onsself liefgehad nie.

Ons is regtig jammer en bely dit nederig voor U.

In die Naam van u Seun, Jesus Christus, wees ons genadig en vergewe ons,

sodat ons u teenwoordigheid kan geniet.

Wys ons hoe om só te lewe dat ons u Naam verheerlik.  Amen (uit: Gebedeboek met Liturgiese Voorstelle, 25-26).
Vryspraak

In twee van vandag se Skriflesings word iemand deur God uit die dood opgewek. Dit is presies wat met ons by die doop gebeur het – ons is uit die sondedood opgewek tot nuwe lewe in Christus.

Geloofsbelydenis

DIENS VAN DIE WOORD

Gebed by die opening van die Woord

Skriflesing uit die Ou Testament

1 Konings 17:1-24

Psalmrespons

Psalm 30

Gemeentesang

Lied 222 “Loof die Here God . . . Hy red my van die dood”; NSG 56 “Ek wil die Here loof”

Skriflesing uit die Briewe

Galasiërs 1:11-24

Skriflesing uit die Evangelie

Lukas 7:11-17

Prediking

Respons van die gemeente

DIENS VAN DIE TAFEL

Sien basisliturgie.

UITSENDING

Verbintenis

Gemeentesang

Lied 470:1, 2 (temalied); NSG 191

Seën

Sien basisliturgie.

Antwoord

Die gemeente sing “Amen” (Lied 312, of 313, of 314, of 315).

PREEKSTUDIE – 1 KONINGS  17: 8-16

Teks en Konteks

Elia:  Die geskiedenis van Elia begin ietwat vreemd. Dit is asof Elia, by wyse van spreke, uit die lug geval het. Soos Melgisedek, word hy aan die leser bekendgestel sonder enige besonderhede oor sy herkoms. Dit het natuurlik die  Joodse persepsie, dat hy `n engel uit die hemel was, aangehelp. In Jakobus 5:17 word spesifiek genoem: “Elia was ‘n mens nes ons”, asof die apostel die persepsie wou regstel. Die naam “Elijahu” beteken” Jahwe is God”. Dit beteken dus: “Dit is Hy wat my gestuur het, Hy besit my. Dit is ook Hy vir wie ek Israel sal terugbring.” Die enigste aanduiding van sy herkoms is in vers 1: “Elia die Tisbiet.” Elia se profetiese bediening is opgeteken 1 Konings 17-19 en 21 asook 2 Konings 1, 2. Volgens B L Smith is hierdie narratiewe opgeteken  in klassieke Hebreeus, wat nie ouer die 8ste eeu kan wees nie. Elia het in die tyd van konings Agab en Ahasia (Douglas) opgetree.
Vers 1-7:  Elia kondig die droogte in die land met heilige gesag aan. Die rede hiervoor was Agab se groot affiniteit teenoor die Baãlgode (Amos 4:6-11). Die twee hoofbronne van reën (vog) in Palestina was die gereelde reën in Oktober/November tot Maart, en dou wat in die warm seisoen gekondenseer het op die berge van Palestina. Dit het soms so afgekom dat die dou soos `n misreën voorgekom het. Die droogte was die afwesigheid van al die reën en vog.  Joodse tradisie het getoon dat die droogte drie en halwe jaar aangehou het (Luk 4:25). Dit was moontlik ‘n simboliese getal van `n halwe sabbatperiode (Gray). Die droogte van meer as drie jaar het die plante, diere en menseslewens dramaties beïnvloed. Kos en water het opgeraak. Die bewoners het die nood so ernstig beleef omdat baie mense daarvan gesterf het (12).

 Die “Kritspruit” waar Elia moes gaan skuil, was aan die ooste van die Jordaan geleë. Na sy profesie aan Agab wou dié hom moontlik vervolg, daarom moes hy skuil. Die voorsiening van vleis deur die kraaie lyk op die oog af abnormaal omdat hulle hoofsaaklik van melk en die verwerkte produkte van melk geleef het. Vleis is geëet slegs as daar beeste doodgemaak is vir ‘n offer, of as daar vir gaste geslag is. Dit wil voorkom of die mees logiese verklaring was dat die kraaie swakkerige beeste (vanweë die droogte) doodgemaak het. 

Vers 8-16:  God toon weer aan Elia dat Hy verder sorg. Hy wys dat Hy meer as een manier het om vir sy knegte te sorg. Die plek waarheen Hy hom stuur, is Sarfat in Sidon. Sidon was `n heidense land. Die verskuiwing van Elia na Sarfat toon dat Elia moontlik reeds met Agab gebots het (1 Kon 18:10). Sarfat is eintlik die moderne naam. Die plek was vroeër eerder bekend as Sarepta. In Sarepta was heelwat arm weduwees woonagtig. Die posisie van weduwees of weduwees met kinders was benard omdat hulle geen broodwinner gehad het nie. Sodra `n broer sterf, moet die broer van die man wat sterf, die weduwee en dié se kind versorg – om die erfgenaam groot te maak. Maar as daar nie `n broer was nie, of hy is ook dood, dan was hulle situasie uiters benard, uitgelewer aan aalmoese van ander. Dit is dus treffend dat die Here dit aan die armste van die armes oorlaat om vir Elia te sorg. Lukas 4:24, 25 vertel daar was baie armes in Israel in die tyd van Elia, tog is Elia na `n heidense land gestuur. Die beeld word hier gebruik dat sy eie mense hom verdryf het en dat hy hulp van die heidene ontvang het. Die ironie is dat Isebel, wat Elia vervolg het, `n Sidoniet was (waar Sarepta geleë was). Die Here laat Elia in Sidon skuil om te wys hoe onskadelik die Baãls was.    

In vers 8-16 is `n paar sake wat ek dink iewers in die prediking van hierdie perikoop aan die orde moet kom:

1.  God sorg vir sy kinders. Hulle moet op Hom vertrou. Hy sorg vir sy kinders, daarom ook vir almal rondom hulle.

2.  God gebruik ook heidene en mense aan die “buitekant” om vir sy kinders te voorsien.

3.  As God sorg, gebruik Hy as invalshoek die armes en die mense wat swaar kry.

4.  God se plan kan nie deur mense gefnuik word nie. As sy eie mense hom verwerp, stuur Hy sy boodskappers elders. Dit sou nie verkeerd wees om die Christologiese van Lukas 4:24, 25 uit te lig nie.

Preekvoorstel

In Kuilsrivier in die Wes-Kaap is `n VGK-gemeente met die naam Sarepta. Die gemeente is moontlik genoem na die dorp waarheen Elia gestuur is om versorg te word toe Agab hom vervolg het. Die naam wat die 1983-vertaling gebruik, is die moderne naam Sarfat, maar die destydse naam was Sarepta. Na aanleiding van die Bybelse verhaal het die naam van die dorp Sarepta simbolies geword van `n plek waar diensknegte van die Here versorg kan word as die wêreld of omstandighede of  selfs jou eie mense jou vervolg! Dit is die kern van die boodskap van die gedeelte. Die Here sorg vir sy kinders. 

Ons lees hier van die merkwaardige verhaal van Elia. Elia, profeet van die Here in die tyd van koning Agab, van Isebel en later Ahasia. Elia moes Agab vermaan en die straf van God aankondig. Onder leiding van Agab het die volk hul toevlug tot die Baãlprofete geneem. As straf vir die mosie van wantroue in God moes Elia die droogte aankondig. Dit is duidelik in 1 Konings 18 dat Agab Elia hieroor vervolg het. Hy het al so ver van die Here afgedwaal, dat hy nie meer die stem van God (dmv Elia) kon hoor nie. Elia se vermaning was vir Agab `n vernedering, daarom vervolg hy Elia. Om Elia te beskerm en te versorg, stuur die Here toe vir Elia eers na die Kritspruit en toe na Sidon, `n heidense plek waar hy deur `n arm weduwee versorg word. In die perikoop staan daar ‘n paar waarhede uit. 

1.  God sorg vir hulle wat Hom gehoorsaam.

Die feit dat ons nie veel meer van Elia weet as dat hy `n Tisbiet was nie, wil aantoon dat dit in die gedeelte nie eintlik oor Elia gaan nie, maar oor God wat hom versorg het. Elia se lewe het nie om homself gedraai nie, maar oor God gegaan. Dit het sy naam ook gewys. Sy naam beteken “Jahwe is God”. Hy was `n gestuurde van die Here. As Elia swaar kry, bejammer hy homself nie, maar stap die pad wat God hom aanwys, want dit is waaroor sy lewe gaan! In die proses bly God getrou en wys duidelik vir Elia dat Hy vir hom sorg. As Elia se eie mense hom vervolg omdat hy aan God getrou wil bly, help die Here hom. Hy stuur hom na ‘n vreemde land sodat mense wat die Here nie eens ken nie, werktuie in die Here se hand word. In sekere sin laat dit ‘n mens aan die Here Jesus dink. Toe sy eie mense hom verwerp, wend Hy hom tot die heidene. Dit is ook wat Jesus met sy eie woorde impliseer in Lukas 4:24, 25.

Dit wil voorkom asof Elia `n jaar by die Kritspruit vertoef het, elke dag van die water gedrink het en dat die kraaie elke dag vir hom kos gebring het. Die water moes seker mettertyd begin opdroog het en Elia “`n mens soos ons”, volgens Jakobus, moes seker ook benoud geword het toe die water al hoe minder raak. Elia het seker na sy omstandighede gekyk en gewonder of die Here regtig gaan sorg. Moet ek nog steeds vertrou? Moet ek nie self gaan water soek nie?

Die mens is van nature op oorlewing ingestel. Indien jy sien dat jou situasie al  hoe slegter raak, is dit noodwendig dat jy self oplossings begin soek. Sodra ons sien die Here gee nie gou genoeg `n oplossing vir ons krisis of nood nie, begin ons ongeduld toon en wonder of ons nog kan vertrou. Is daar regtig `n God? Al dié vrae kom binne jou op wanneer jy `n krisis beleef en geen uitkoms sien nie!

Tog gee God weer vir Elia `n nuwe opdrag: “Gaan na Sarepta toe . . .” Dat dit volgens die oorspronklike teks `n onmiddellike opdrag was om na Sarepta te gaan, dui op die dringendheid van die situasie. Toe hy by Sarepta opdaag, het hy ook nie gesoek na die weduwee van wie God gepraat het nie. Sy is op sy pad neergesit. Hy kon haar nie miskyk nie. Daar was sy by die ingang van die stad! God het gesorg!

Maar die skrywer wys ons ook die ander kant van die nood. Die weduwee wat vir Elia sorg, was die armste van die armes . . . Die feit dat Hy juis die armste van die armes gebruik om vir sy kinders te sorg, wys hoeveel ons van God afhanklik moet wees. As `n man sterf, het sy broer vir die weduwee en kind gesorg. Indien daar nie `n broer was nie, was sy op haar eie. Dan moes sy van aalmoese leef. So `n vrou was die een wat Elia by die poort van die stad ontvang. God gebruik gebroke mense om vir ons te sorg. Hy stuur mense oor ons pad wat al die swaar van die lewe gesien het. Net om ons bewus te maak dat ons van Hom die hulp kry en nie van mense wat Hy gebruik nie. Hy is die een wat sorg! 

‘n Mens staan soms verstom oor die manier waarop God sy beloftes aan ons nakom, hoe God ons gehoorsaamheid toets en ons versorg. Ons sien dit nie altyd raak nie, maar God sorg! Soms kan mense se omstandighede jou werklik vasdruk en soos Elia bly ons maar almal mense. Soos Elia ook bang geword het toe die water van die spruit min geword het, word ons soms bang as ons rondom ons kyk en sien die water word min. Ons begin wonder of die Here sy belofte gestand sal doen. Dan, skielik op `n dag, stuur Hy jou na die weduwee by Sarepta en jy weet die Here sorg. Jy kry sorg uit `n oord van waar jy dit nooit verwag het nie. Maar Hy sorg.

2.  Deur God se sorg vir ons stuur Hy ons om vir die wêreld te sorg.

Binne die verhaal is `n groot stuk ironie opgesluit. God sorg vir sy gehoorsame kneg, maar gebruik die sorg van sy kneg om ook vir ander wat swaar kry, te sorg. Deur die sorg van sy kinders brei Hy die sorg ook uit na ander, vir die res van die wêreld. Van die vrou se kant af het sy ook begin dink dit is die einde. Sy het ook al moed opgegee. Dan gebeur `n wonderwerk: God stuur Elia na haar vir hulp. Sy wat nie eers haarself kan help nie.

God sorg nie net vir ons en laat ons selfsugtig agter nie. As ons ons oë oopmaak, sal ons raaksien dat Hy deur die versorging van sy kinders ook seën vir ander mense gee. Ons moet vir mekaar sorg! God het Elia voorsien, maar terselfdertyd moes Elia die vrou wat hom gehelp het, voorsien. God sorg nie vir ons in isolasie nie. Hy sorg vir ons sodat ons versorgers kan word. God se sorg mag ons nie selfsugtig maak nie. Dit moet ons juis na ander dring. Soms stuur die Here iemand in nood oor jou pad om te versorg. Die ironie is dat terwyl jy besig is om iemand anders te versorg, ontdek jy dat dit juis jy is wat versorg word. Daar is `n stuk genesing in om ander te versorg. Hoe meer jy omgee, hoe meer besef jy dit help jou om nader aan die Here te kom. Hoe meer jy vir ander omgee, hoe meer word jy innerlik genees. Dit is amper soos die titel van Henry Nouwen se bekende boek The Wounded Healer. God gebruik gebroke mense om ander gebrokenes te help. Hy gebruik nie volmaakte mense nie. Hoe meer jy dus na ander in nood uitreik, hoe meer sal jyself genees word van die seer van die lewe!

Dit is ons roeping as gelowiges om mekaar te versorg. Om beskikbaar te wees dat die Here ons as gebroke mense kan gebruik om die wêreld se seer weg te neem. Moet dus nie wag dat jy heeltemal herstel voor jy vir ander iets beteken nie. Jou roeping is juis in jou onvolmaaktheid geleë.

3.  Ons bewustheid van God se sorg  dwing ons tot afhanklikheid.

Nadat Elia besef het die Here sorg op verskillende maniere vir hom, het hy sy afhanklikheid aan God besef. Dit het sy geloof versterk en sy lewe verander! Gene Getz vertel die verhaal van die jong man met die naam Kefa Sempangi. Hy en sy gesin het `n noue ontkoming in die oorloggeteisterde Uganda gehad, waar hulle wonderbaarlik die dood vrygespring het. Hy het toe in die VSA gaan woon en teologie studeer. Hy vertel: “Nadat hy in sy tweede semester gewoond geraak het aan die lewenstyl in die VSA, in teenstelling met sy lewenstyl in die oorloggeteisterde Uganda, het sy lewensuitkyk dramaties verander. In Uganda het hulle die Bybel gelees om hoop te kry vir die lewe. Hulle het die Bybel gelees om God se beloftes te hoor, om sy gebooie te hoor en dit te gehoorsaam. Daar was nie tyd vir debatte oor geloofsverskille nie. Die lewe was te kort en te onseker. Hulle het van God se beloftes en die hoop daarin geleef! Hulle was afhanklik van God se sorg! Noudat hy in Amerika woon, waar hulle vry is van baie bekommernisse oor hulle lewe, het hy minder afhanklik begin word van die hoop wat God bied! Hy het die Bybel as `n blote studieboek begin sien, nie meer `n boek van hoop nie. Hy het besef hy is besig om ure lank tekste te analiseer en oor verskillende dinge te argumenteer en te spekuleer. Dit was baie stimulerend, maar het hom nie geleer om afhanklik van die Here te leef nie, eerder klinies. Hy het nie meer in volle afhanklikheid van God geleef nie, maar sy eie insigte het belangriker geword. Toe het hy besef hoe belangrik dit vir gelowiges is om altyd te leef in hulle afhanklikheid van God. As jy leef omdat jy van God afhanklik is en weet dat dit Hy is wat vir jou sorg, leef jy nader aan Hom, gaan die lewe meer oor hoop en dat Jesus jou lewe moet verander.” 

Miskien kan ons iets by die man leer. Ons sal dit in ons eie lewe opmerk. Sodra dit goed gaan en ons omstandighede wonderlik is, leef ons nie altyd in afhanklikheid  van die Here nie. Sien ons nie sy versorging vir ons raak nie. Miskien moet ons meer bewus word dat ons van die Here se sorg afhanklik is. Dan sal ons weer die belangrike, lewensnoodsaaklike geestelike waarhede as belangrik beskou. Miskien moet ons die Here weer toelaat om vir ons te sorg, in plaas van om so in beheer van ons lewe te wil wees!

Die Here se belofte in die Woord is duidelik: Hy is die God wat sorg!!

